
 

Fredingsgjennomgangen  
i Sogn og Fjordane 
 
I 2006 starta Riksantikvaren det 
landsdekkjande prosjektet 
Fredingsgjennomgangen. Ved 
sluttføringa av prosjektet i 2013 
skal kvart fylke ha gjennomgått 
alle fredingsvedtak som er gjort i 
perioden 1923-1979 og ha 
presisert omfanget av, formålet 
med og innhaldet i fredingane. 
 
Fredingsgjennomgangen i Sogn og Fjordane 
omfattar 73 bygningar fordelte på 42 anlegg. 
Totalt omfattar prosjektet på landsbasis om 
lag 1900 bygningar fordelte på om lag 920 
anlegg. 
 

FRÅ HAV TIL HØGFJELL 

Karakteristisk for Sogn og Fjordane er dei 
høge fjella og dei lange fjordane. Fjord-
systema er dei gamle livsnervane i fylket, og 
med utgangspunkt i desse finst det eit 
mangfald av landskapstypar og nærings-
vegar. Leia frå Nordfjord og sørover mot 
Bergen var prega av fleire store handels- og 
gjestgjevarstader. Handelsstadane i fylket er 
knytte opp til Bergenskjøpmennene sine 
privilegium frå 1702 som gav borgarane i 
Bergen monopol på handelen langs kysten. 
Sognefjorden var òg eit tidleg turistmål. Eit 
særtrekk ved Sogn og Fjordane er at 
etablering av byar ikkje skjedde før i 1861 då 
Florø vart vedteken oppretta ved kongeleg 
resolusjon. 
 
BYGGJESKIKKEN 

Dei høge fjella og dei lange fjordane gav 
innbyggarane i fylket ulike livsvilkår og 
ulikt levesett. Dette kjem til uttrykk i 
byggjeskikken, og ein finn både gardar 
knytte til fjord og kyst og høgdegardar. 
Bruken av naturstein har vore viktig i fylket. 
Den har vore nytta i grunnmurane men ein 
finn òg både stovehus og uthus som er 
bygde heilt eller delvis i stein. 
 
Byggjeskikken på landsbygda 
Mange av gardane ligg i hellande, dels bratt  
 

terreng, med dyrkingsflater på den 
mineralrike jorda ved fjellfoten. Som oftast 
ligg fjøs og stall lengst ned, våningshus og 
løer i midten, og eldhus, smie og liknande 
øvst. Særleg på gardane i Jølster ligg stovene 
som regel med gavlretninga på tvers av det 
hellande terrenget, slik at dei får høge 
gråsteinsmurar under den eine gavlen. 
 
Sperrestovene 
I Sunnfjord heldt røykomnen seg lengje og 
sperrestova var den dominerande bustaden 
til langt opp på 1800-talet. Her har 
sperrestova treromsplan, med eit tilnærma 
kvadratisk, større rom med synlege sperrer 
og ljore og gang og kove/kleve for eine 
enden. På 1800-talet vart røykomnane fjerna, 
og jarnomnar sette inn i stova, med 
omnsrøyr opp til ein mura skorstein. 
Samstundes vart kova innreia til kjøken. Ein 
del plassar vart sperrestovene også ombygde 
til lemstover eller halvlemstover. 
 

Loft, sengebu og bur 
Loft og bur var vanlege bygningar i 
gardstuna. Lofta og sengebuene vart nytta til 
gjesterom og var ofte påkosta bygningar 
både i eksteriøret og i interiøret. Lofta var i 
to høgder, ofte bestod dei av ei eldre åre-
stove eller eit bur som seinare vart bygd på 
ein etasje. Vanlegvis finn ein sval i begge 
høgdene, der trappa mellom etasjane er 
 

Vigdalsloftet opphavleg frå Vigdalstølen i Luster er eit viktig 
døme på byggjeskikken i Sogn på 1600-talet. 



 

  

Hovudbygningen på Osen i Gaular vart bygd som prestebustad i 1822. Frå slutten av hundreåret vart garden viktig i fritidsfisket etter laks.  

Bur var ein bygningstype som var 
vanleg på alle gardane i fylket, 
nokon av dei stod på ein grunnmur 
medan andre stod på stabbar. 
Sengebuene vart nytta både til 
oppbevaring og som overnattings-
stad for gjester. Mange av dei eldste 
var innreia med faste senger, gjerne 
dekorerte. På fleire av lofta og bura 
finn me kors og seksblada 
passarroser rissa inn på dørene som 
vern mot vonde makter.  
 
Uthus  
Gardane hadde mange ulike uthus 
som hadde kvar sin funksjon. 
Eldhus, fjøs til ulike dyreslag, stall, 
løe, korntørke, stampehus og 
kvernhus er nokre dømer på dei 
ulike uthusa på gardane. Mot 
slutten av 1800-talet ser me at det 
skjer ei endring i byggjeskikken i 
fylket ved at mange av uthusa 
forsvinn og vert erstatta av fleir-
funksjonsbygningar. Typiske trekk 
for byggjeskikken er at dei uthusa 
som var for dyr eller menneske i 
hovudsak var lafta medan til dømes 
løene var bygd i grindkonstruksjon. 
Løene kunne og ha fleire 
funksjonar. I sterkt skrånande 
terreng vart grunnmuren i framkant 
ofte svært høg og i rommet 
innanfor vart det gjerne innreia fjøs. 
I andre løer kan ein finne tømra 
rom der dyra har helde til. På 
skotløa er sperrene forlengde ut 
over stavlegjene slik at stavane vert 
ståande fritt i rommet. Denne typen 
løe er det i dag svært få att av, og 
 
 
 

Bergensområdet på Lærdalsøyri. 
Dette kan sjåast på fleire hus som 
har trekk frå bergensempiren. 
 
Kysten  
Sjøen har alltid vore ein viktig 
ferdselsveg i fylket, både innover i 
fjordane, langs kysten nord- og 
sørover. Etableringa av gjest-
gjevarstader langs kysten kom etter 
ei forordning i 1648 om skyssferd 
og gjestgjevarstader i Noreg. Mange 
av gjestgjevarstadene vart skipa på 
1600-talet, til dels på eldre stader 
med god hamn. Kontakten med 
Bergen gjennom handelen prega 
handels- og gjestgjevarstadene sin 
arkitektur, spesielt våningshusa har 
mange fellestrekk med den 
samtidige arkitekturen i Bergen. 
Dei store sjøbuene er òg eit av 
særtrekka i fylket. På 
handelsstadene var det òg 
bygningar som hadde fleire 
funksjonar, som lager, arbeidsrom 
til førebuing av fiske, til foredling 
av fisk og mange stader også med 
soveplassar for fiskarane. 
 
KVA VART FREDA OG KVIFOR? 

Dei tidlegaste fredingane i Sogn og 
Fjordane er frå 1923-24. Dei vart 
vedteke av Kyrkje- og 
Undervisningsdepartementet etter 
framlegg frå Den antikvariske 
bygningsnemnd. Dei såkalla 
”innberetningene” om bygningane 
er trykte i årboka til 
Fortidsminneforeningen frå 1929.  
 

dei kan ha ein høg alder. Stallen var 
eit anna av dei viktige uthusa på 
gardane og me finn fleire døme på 
at han var bygd som eit eige tilbygg 
til løa. Naust er ein bygningstype 
som er karakteristisk for fylket. Me 
finn dei inne i fjordane, ved dei 
store vatna og ute ved kysten. 
Bygningstypen fortel mykje om 
korleis ein livnærte seg gjennom 
kombinasjonsbruk og mangesysleri. 
 
Embetsmannshusa på landsbygda 
Embetsmennene sine bygningar er i 
hovudsak lokaliserte nær 
tettstadene langs fjordane. Det finst 
embetsmanns- eller offisers-
bustader, sorenskrivargardar, 
lensmannsgardar og kapteins-
gardar. Her dominerer empirestilen 
frå 1800-talet, men ein finn òg trekk 
frå seinbarokken og rokokkoen frå 
siste halvdel av 1700-talet.  
 
Byggjeskikken i byane og tettstadene 
Sogn og Fjordane har få, små og 
relativt nye byar. Langs Sogne-
fjorden finn ein fleire tettbygde 
miljø i form av strandsittjarstader, 
der dei største og best bevarte er 
Solvorn i Luster og Lærdalsøyri i 
Lærdal. På Lærdalsøyri kan ein 
finne urbane trekk i gateløp og i 
utforminga av bygningane.  Eit 
anna trekk her er «lofta», 
kombinasjonsbygningar med 
naust/lager i første høgda og 
bustad i andre høgda. Frå midten 
av 1800-talet og utover busette det 
seg ein rekkje handverkarar frå 
 
 



 

  

Hovudtyngda av dei freda 
bygningane i fylket er 17- og 1800-
talets embetsmannsgardar, og 
gardsanlegg med bygningar frå 
heile perioden 1600-1900. Dei eldste 
freda bygningane er frå 1600-tallet. 
Dei freda bygningane kan i 
hovudsak delast i to kategoriar: 
Enkeltbygningar og gardstun i den 
tradisjonelle byggjeskikken, og 
embetsmannsbustader. Det finst 
også enkelte andre bygningar. 
 
Stovehus 
Blant dei fyrste fredingane i 1923 er 
det fleire stovehus. Røykstova på 
Kjøsnes vart freda som eit døme på 
bustadhus frå 1700-talet. Masstova 
på Lien Olsbø i Hornindal er eit 
døme på eit bustadhus, seinare 
brukt som matstove på ein 
vestlandsgard frå 1600-talet. Årdal 
kopperstove i Årdal er eit døme på 
bustadsarkitektur i indre Sogn på 
1700-talet knytt til gruvedrift. 
 
Loft flytte til museum 
Dei fleste freda lofta er i dag flytta 
til museum. På Sogn Folkemuseum 
(De Heibergske samlinger) er det to 
freda loft. Loftet frå Nedre Kvamme i 
Lærdal er eit godt døme på eit loft 
som både har høg alder og utskoren 
dekor. Vigdalsloftet frå Vigdalstølen 
i Luster er eit døme på ein lofts-
bygning av ei enklare utforming, og 
der den utvendige boga trappa 
syner korleis dei løyste problemet 
med at geitene tok seg inn i svalens 
andre etasje. Loftet på Løset i Jølster 
vart freda i 1923 som eit døme på 
byggjeskikken på gardane i Jølster i 
gamal tid. Bygningen er og eit godt 
døme på endringsskikk da det, 
truleg i 1828, vart bygd på ei høgd 
over den opphavlege bua. Dei 
kulturhistoriske verdiane ved 
bygningen er særleg knytte til at 
loftet har stor grad av autentisitet 
og til historia om at kong Christian 
IV skal ha overnatta her. Loftet står 
i dag på Sunnfjord museum. 
 
Anlegg 
Felles for mange av dei første 
fredingane i 1923 og 1924 var at ein 
berre freda ein bygning i eit større 
tun. Tunet på Kvamme nedre i 
Lærdal var eit av få unntak. Heile 
anlegget vart freda i 1923 som eit 

døme på eit nær komplett 
gardsanlegg frå perioden 1600-1800. 
Dette er ein tradisjonell 
vestlandsgard der bygningane er 
plasserte i eit rekkjetun, organisert i 
to rekkjer med tun og med 
gardsplass mellom husrekkjene. I 
Bremanger vart gjestgjevargarden 
Rugsund freda i 1924. Anlegget vart 
freda som eit døme på ein nær 
komplett handelsstad frå tidleg 
1800-tal. Blant bygningane finst to 
sjøbuer, ein bygningstype som det 
er freda få av. Midttunet i Jølster 
vart freda i 1974 som eit døme på 
eit komplett vestnorsk gardsanlegg 
slik det såg ut på 1800-talet. Fleire 
av bygningane er særeigne og har 
truleg høg alder; buret har eit 
mellomalderpreg og Storeløa er ei 
skotløe, ein bygningstype det er 
forholdsvis få att av i fylket. 
 
Embetsmannshus 
Den største gruppa av freda 
bustadhus i fylket er historisk 
knytte til ulike embetsmenn og 
offiserar. Dei eldste av desse er frå 
midten av 1700-talet. Hovud- 
bygningen på Askelund i Balestrand 
vart freda i 1923 som eit døme på 
ein futegard og bustad for ein 
embetsmann. Futegarden skal vere 
oppførd av Jacob Hegelund i 1790, 
og var futegard fram til 1899. Den 
kjende forbrytaren og folkehelten 
Gjest Baardsen skal ha sitte fanga i 
fengselscella i kjellaren. Den er 
framleis intakt. Ein del av 
bustadhusa vart bygde om på 1800-
talet og fekk si noverande form då. 
Hovudhusa på Sveen i Gaular (ein 
større embetsmanns-/offisers-
bustad) og Øvre Ljøsne i Lærdal 
(kapteins-/sjefsgård) er døme på 
dette. Ombyggingane kom gjerne 
som fylgje av at bygningane fekk ny 
funksjon. På Øvre Ljøsne vart den 
tidlegare offisersbygningen, ei 
gamalstove, utvida. Ombygginga 
vart gjort på grunn av lakse-
turismen i Lærdal og Noreg på 1800 
og tidleg 1900-tal. Då kom den 
engelske overklassen, dei såkalla 
”lakselordane” til Noreg for å fiske 
laks. Andre har halde på si 1700-tals 
utforming, slik me mellom anna 
finn det på kapteinsgarden 
Myroldhaug i Eid kommune og 
Loftesnes i Sogndal.  
 
 

Rugsund handelsstad i Bremanger er eit viktig døme på 

kystkulturen på vestlandet 

Årdal kopperstove i Årdal frå 1700-talet var bustad og 
kontor for bergverksmeisteren. 
 

Hovudbygningen på Loftesnes i Sogndal frå 1776 er 
eit viktig døme på barokkarkitekturen på vestlandet. 
 

Då Lov um bygningsfreding trådde i kraft i 
1921 vart Den antikvariske bygnings-
nemnd oppnemnd av Kyrkje- og 
undervisningsdepartementet. Det var 
lovfesta at nemnda skulle bestå av fem 
menn, der riksantikvaren var ein. Av dei 
andre medlemane skulle ein vere arkitekt, 
ein jurist og ein bygningskyndig. Nemnda 
besto inntil bygningsfredingslova vart 
erstatta av kulturminnelova i 1978.  

Svanøy hovudgard i Flora har vore ein adeleg setegard 
og kyrkjestad og seinare futegard.. 

1800-talets empirebygningar er godt 
representerte. Felles for desse er at 
dei framleis har høg grad av 
autentisitet. Amle Nedre 
(Lensmannsgarden) i Sogndal er i 
denne samanheng eit godt døme på 
empirebygningane i fylket. Her er 
det mellom anna bevart 
snikkararbeid av høg kvalitet utførd 
av Jan Ludolf Lund. Han har òg 
utført snikkararbeid på fleire av dei 
freda bygningane frå Sogn. 
Kirkevolden i Førde, Hovland i 
Sogndal, Vonens hus i Fjaler og 
hovudhuset på Osen i Gaular er 
andre døme på 1800-talets empire-
bygningar i fylket. 
 
Lærdalsøyri 
Lærdalsøyri i Lærdal kommune 
utvikla seg i løpet av 1800-talet frå å 
vere ein marknadsplass eit par 
gonger i året til å bli den største 
tettstaden i fylket. På midten av 
1800-talet var det mange bufaste, og 
dagens struktur med sjøbuer ved 
fjorden og meir byprega busetnad 
 
 

innover øyri, vart etablert. Eit 
særtrekk ved Lærdalsøyri er lofta. 
Dei bestod ofte av lager/naust i 
første høgda og bustad i andre 
høgda. Mange av lofta har trappa 
mellom etasjane på utsida, medan 
nokre har ho inne i bygningen. Per 
Lems loft er eit godt døme på denne 
byggjeskikken. Bygningen har 
naust/lager i første høgda og ei 
innvendig trapp opp til bustaddelen 
i andre høgda som består av gang, 
kjøken, stove og sal. 
 
Dei ulike samfunnslaga på 
Lærdalsøyri er også i dag godt 
synlege i bygningsstrukturen. I løpet 
av 1800-talet flytta det fleire 
handverkarar frå Bergensområdet 
dit, noko som sette sitt preg på 
bygningsmiljøet. Synneva Eris hus er 
eit døme på dette. Bustadhuset er 
utforma i empirestil, panelt og med 
ein symmetrisk fasade organisert 
rundt inngangsdøra som er markert 
med ein enkel portal. Utanfor sjølve 
tettstaden bygde dei betrestilte sine 
store  
 
 

bustader frå midten av 1800-talet. 
Hansegården er med sin symmetriske 
fasade og snikkararbeid av høg 
kvalitet eit døme på empirehusa som 
vart bygde der. 
 
På Øyramarki i Lærdal var det 
ekserserplass til «Det Lærdalske lette 
Infanterikompani» i tida 1801-1876. 
Depotbygningen, Telthuset, var då 
den einaste bygningen på 
Øyramarki. I 1921 vart Telthuset seld 
og flytta til Stødno, der det vart 
brukt som stabbur og freda i 1923. 
 
ERFARINGANE FRÅ 
FREDINGSGJENNOMGANGEN 
I arbeidet med fredings-
gjennomgangen har Sogn og 
Fjordane fylkeskommune vore på 
synfaringar og gjort registreringar av 
dei freda husa. Den oppdaterte 
registreringa og den gode dialogen 
med eigarane vil vere eit godt 
grunnlag for det vidare samarbeidet 
om dei freda anlegga mellom 
eigaren, fylkeskommunen og 
Riksantikvaren.   
 

Juni 2013 

På Midttunet i Jølster er det freda sju bygningar og det er sjeldsynt med så mange intakte bygningar i same tun. 

